
Gadewch i blant bach ddod ata i

gan Catrin Roberts
Cefndir Beiblaidd:

Mathew 19:13-15; Marc 10:13-16; Luc 18:15-17

Cymeriadau:

Pedr





Ioan





Bartholomeus

Offer:



Pecyn o glytiau babi

Potel babi






talc



teganau babi/plant





3 cadair ar y llwyfan yn barod

(y tri yn dod i’r llwyfan yn cario un o’r uchod, ac yn eistedd ar y cadeiriau mewn ffordd  sy’n dangos eu bod yn flinedig iawn)

Bartholomeus:
Phiw!  Diolch byth! Maen nhw i gyd wedi mynd.

Pedr:
Ti’n dweud wrtho i!  Byth eto!  Os ydy Iesu’n gwneud hynny eto, rydw i’n gadael. Finito! Diolch a gwd bei!

Ioan:
Beth sy’n bod arnoch chi? Doedden nhw ddim mor ddrwg â hynny!

Pedr:
O?  A beth sy’n waeth na deg o fabis a tots bach i gyd angen sylw – a ni yn gofalu amdanyn nhw?

Bartholomeus:
Ie. Digon hawdd i Iesu fendithio plant a gweddïo drostyn nhw.  Ond disgwyl i NI edrych ar ôl y cnafon pan mae’n siarad gyda’r mamau.

Pedr:
Ni!  Pysgotwyr ydyn ni, nid gweithwyr yn Crèche Tots Bach Tiberias! 

Ioan:
Roedd y tri oedd gen i yn blant bach da.

Bartholomeus:
Doedd yr un ohonyn nhw angen newid clwt!

Ioan:
Gwir (gwenu ar Bartholomeus).  Dyna ti wedi dysgu rhywbeth newydd heddiw, Bartholomeus.  Rwyt ti’n gwybod sut i daenu talc rŵan, ac nid taenu rhwyd bysgota yn unig (chwerthin)
Pedr:
Ac i ble aeth y gweddill?  Diflannodd pawb yn sydyn iawn.

Bartholomeus:
Do. Wn i ddim pam fod angen naw dyn cryf i gario 13 bag o chips i swper!

Pedr:
Dydy plant ddim fel y buon nhw. Fyddwn i ddim wedi meiddio siarad fel roedd y Dafydd bach yna yn siarad gyda mi. Sôn am gegog!

Bartholomeus:
Os wyt ti’n gofyn i mi, roedd y merched yn waeth. Meddyliwch am y Maria fach yna yn tynnu barf Pedr!

Ioan:
Ond roedden nhw i gyd yn hapus ac yn trystio ni. Roeddwn i wrth fy modd pan wnaeth Rebecca a Samiwel gydio yn fy llaw a gofyn i mi chwarae Gee Ceffyl Bach.  A roeddet ti, Pedr, yn mwynhau dysgu Dafydd sut i sgimio carreg ar draws y llyn.

Pedr:
Oeddwn – ar ôl iddo gau ei geg a gwrando!

Ioan:
Wel, dyna ni. Efallai mai dyna’r rheswm pam ddywedodd y geiriau yna.

Bartholomeus:
Bod teyrnas Dduw yn perthyn i bobl sy fel plant?  Rwyt ti’n OK felly, Ioan! (chwerthin)

Pedr:
Na, rwyt ti’n iawn, erbyn meddwl, Ioan.  Roedd y plant yn ein trystio ni, ac yn mwynhau bod yn ein cwmni ni. Roedden nhw’n barod i ddysgu oddi wrthon ni hefyd.

Ioan:
Roedden nhw wrth eu bodd -  yn chwerthin ac yn mwynhau pob munud. 

Pedr:
Felly mae Iesu am i ni fod fel plant er mwyn etifeddu teyrnas Dduw. Rhaid i ni fod yn barod i drystio Duw.

Ioan:
A gwrando arno.

Bartholomeus:
A mwynhau bod yn ei gwmni.


(saib wrth i’r tri feddwl am hyn)

Pedr:
Iawn.  Dewch, Nanny Ioan a Nanny Bartholomeus!  Mae’n amser swper!

Ioan:
Pysgodyn ffres o lyn Galilea a chips.

Bartholomeus:
Ac os wyt ti’n clirio dy blât, fe gei di afal coch wedyn!


(y tri yn chwerthin wrth adael y llwyfan)

Darllenydd:
Luc 18:15-17

